
　〈史時承平未乆民寡役繁四郊多爲曠土乃議輕額賦省冗貟民始樂業至今懷之〉

　寧都

宋李寰〈畿𨜮紹興二十六年知縣事政洽而暢民樂以和去之日父老構堂肖像而生祠之誠齋楊萬〉

　〈里有夫思堂記〉

元達實〈蒙古人泰定中令寧都涖官廉明時羣醜嘯聚境内獨安賦浮于額遂議蠲虚糧五百餘石均〉

　〈平庸調讞獄得情民多德之樹有德政碑至正中陞贛州路達魯花赤〉札忽兒歹〈河西人至〉

　〈元二十年爲寧都達魯花赤有善政民爲立生祠見碑記〉粘合大本〈彥中河南人初尹湖廣華〉

　〈容至順二年同知州事勵學邵農抑强植弱簡賦弭訟捐俸賑荒民賴以活恩威竝著善政一新秩滿去〉

　〈吏民慕之樹德政碑以示無忘〉

國朝莊濟翁〈福建永春人儒士洪武四年知縣事邵農興學雖小學師生公暇輙引赴庠序聽講〉

